
E con voxe che paiva, che d'in fondo

D'uña tomba a sciortisse: o illûstri, o bravi

Socii do primmo Eroe de questo mondo,

A ghe disse, che a patria abbandonavi

Pe tentâ quest'Oceano profondo

E che in mezo do mæximo trovavi,

Premio da vostra eroica fadiga,

Isoe amene e feliçi e gente amiga;

Deh! in Europa a tornâ cö vanto e a storia

Da vostra lûminosa descoverta

Amô da ricompensa o amô de gloria

No ve tente per Dio!... Quella a l'è inçerta,

E a segonda a l'è effimera e illûsoria!...

Godî invece da sorte che v'è offerta

In questo nêuvo mondo fortunôu,

Che voî e ô vostro cappo eî meritôu.

No temeî ninte: no ve sä de danno

A guæra co-i Indien: lê a no ve særa

L'accesso a-ô ben, nè a ve ô pêu arvî a-ô malanno,

Quando ve stabilisci ne-a so tæra:

Son lô a vostro riguardo in t'ûn inganno:

Cessiä l'inganno e con l'inganno a guæra;

Vegnindo a-ô ciæo do veo, torna a so stimma

Avieî, e saî[1] amixi ciù che primma.

Non è l'Indian vostro nemigo veo,

Benchè selvaggio: con chi se guadagna

A so fidûcia ô non è ingiûsto e feo:

I vostri vei nemixi son in Spagna:

A civiltæ che vanta l'Europeo

Spesso con ciù malizia a s'accompagna;

Lê contro a chi s'oppoñe a-i so vantaggi,

O ä so gloria ô l'è pezo di selvaggi.







	↑ Doe atestaçioin inta mæxima otava de l'ind. fut. "a-a portoliaña": sö, sæ, sä, sæmo, sài, san. (G. Musso)

